
Басқа дағдылар сияқты өзіндік басқару дағдыларын да игеруге болады. Бұл дағдыларды 
үйретудің тиімді әдістеріне оқушыларға әлеуметтік үлгілер көрсетуді, оқыту стратегияларын 
қолдануды үйретуді, оларды жаттықтырып, сол жайлы пікір білдіруді және оқытуға қатысты 
мақсат жетістігін бағалау кезінде оқушыларға қолдау көрсетуді жатқызуға болады. 
Оқушылардың өз орталарында түрлі әлеуметтік әсерлерді игеру арқылы оларды өзіндік 
басқару процесінің құрамдас бөлігіне айналдыра білуі өте маңызды.

Академиялық оқу

Оқушылардың көбі білім алуда қиналып жатады. Осыған байланысты, зерттеушілер 
академиялық білім алу кезінде оқушылардың оқуды өз беттерімен басқара білу жағдайын 
зерттеп көрді. Оқушылардың жақсы оқу мүмкіндігін арттыруға арналған және академиялық 
курс контентімен біріктірілген тиімді оқыту курстары жайлы көптеген материалдар жарық 
көруде. Академиялық оқуды стратегиялар мен уақытты басқара білуді үйрету арқылы 
жақсартуға болады.

Стратегияны үйрету

Зерттеушілер стратегияны үйрету академиялық оқуға қалай әсер ететінін зерттеп көрді. 
Дансеро университет студенттеріне арналған стратегияларды үйрету бағдарламасын жасады. 
Бұл зерттеушілер оқушылар оқытуға қажетті жағымды психологиялық климатты қалып-
тастыру үшін қолданатын негізгі стратегияларды және контентке қатысты қолданылатын 
стратегияларды бөліп көрсетті. Контентке қатысты қолданылатын стратегияларға аффективті 
және іске асып жатқан негізгі стратегияларды бақылап, түзетуге бағытталған тәсілдерді 
жатқызуға болады.

Оқыту тиімді болуы үшін, оқушылардың ақпаратты түсінуі, есте сақтауы, еске түсіруі және 
қолдана білуі қажет. Дансероның оқыту стратегиялары жайлы бағдарламаларына сәйкес, 
оқушылар материалдағы маңызды идеяларды белгілеп, мәтінге сүйенбестен материалды 
түсінуі, ақпаратты игеріп, жетілдіре білуі және еске түсіре алулары керек. Ақпаратты жасақтау 
дегеніміз жады желілері арасында байланыс орната отырып, ақпаратты ҰМЖ-ғы басқа 
ақпаратпен байланыстыру. Оқушылар өздеріне мынадай сұрақтар қоя білуді үйренулері керек: 
«Кітап авторымен сөйлесу мүмкін болды деп көрелік. Оған қандай сұрақ қояр едің? Шығармаға 
қатысты қандай сыни пікір айтар едің?», «Материалды қалай қолдануға болады?» және 
«Материалды басқа оқушылар үшін қалай түсінікті және қызықты етуге болады?».

Бұл бағдарлама бойынша оқушылар кесте құра отырып, күндік, айлық және ұзақ мерзімдік 
мақсат қоя білуді үйренеді. Оқушылар жетістіктерін бақылап, әрекеттері болжамдарымен 
сәйкес келмеген жағдайда жұмыстарын немесе мақсаттарын қайта қарастырады. 
Оқушылардың реніш, қобалжу, ашу сияқты сезім түрлерін басқара білуіне көмектесу арқылы 
зейінді басқара білуді үйретуге болады. Іштей сөйлеу тәсілін қолдана білу маңызды. Оқушылар 
өздерін қобалжулы сезінген кезде қуаныш туғызатын жағдайлар туралы ойлау арқылы ондай 
жағымсыз сезімдерден арыла алады.

Уақытты басқару

Түрлі теориялық көзқарасты ұстанатын зерттеушілер оқушылардың жоспар құрып, 
академиялық оқу уақытын басқару үшін қолданатын процестерді зерттеп көрді. Уақытты 
тиімді басқару оқыту мен жетістікке әсер етеді. Бриттон мен Тессер уақытты басқарудың 
қысқа мерзімдік жоспарлау және уақытқа көзқарас сияқты компоненттері университет 
студенттерінің орташа бағасын анықтауда маңызды рөл атқаратынын анықтаған. Уақытты 
тиімді пайдалана білу бір жағынан алғанда оқушылардың мақсат қойып, жоспарлауды тиімді 
іске асыра алуымен тікелей байланысты. Бұл тәсілдер өз кезегінде оқушылардың жетістікті 
өздері бақылай білуі сияқты басқа да өзіндік басқару әрекеттерін атқаруына түрткі болады. 
Уақыт өзін-өзі басқара білудің маңызды көрсеткіші болумен қатар, оны әрекет нәтижесі деп 
атауға да болады (мысалы, тапсырманы орындау үшін қанша уақыт жұмсалды).

Уақытты дұрыс басқара білмеу бірнеше салаға қатысты проблемалардың тууына алып 
келеді. Ол оқушылардың әрекет нәтижесіне қатысты өзіндік бақылауының, өзіндік бағасының 
және өзіндік реакциясының дұрыс болмауынан да пайда болуы мүмкін. Ол сондай-ақ, оқушылар 
күнтізбе, оятқыш сияқты жоспарлау әдістерін дұрыс қолдана алмаған жағдайда да көрініс 
табады. Орындалуы мүмкін емес мақсаттар, өзіндік тиімділіктің төмен болуы, оқу кезінде 
тап болған қиындықтарды қабілеттің төмендігімен байланыстыру және стратегиялардың еш 
маңызы жоқ деген пікір де уақытты басқаруға жағымсыз жағынан әсер етеді.

Оқушыларға уақытты қалай тиімді басқаруға болатынын үйретуге болады. Вайнштейн, 
Палмер және Шульт (1987) уақытты басқаруды оқыту мен білім алуға арналған Стратегиялар 
тізіміне енгізді. Оқыту мен білім алуға арналған стратегиялар тізімі дегеніміз академиялық 
жетістікпен байланысты, өзгертуге болатын ойларды, көзқарастарды, сенімдерді және 
әрекеттерді зерттейтін стратегиялық, мақсатқа негізделген оқытудың диагностикалық және 
прескрипті өлшемдері. Осы және осыған ұқсас басқа да өлшемдерді толтырып отыру оқушының 
оқу проблемасының деңгейін анықтау үшін қажет. Тағы да бір кең таралған мәселе ретінде 
тапсырманы орындау үшін қанша уақыт қажет екенін түсінбеуді айтуға болады. Ең дұрысы, 
оқушыларға түрлі тапсырмаға кететін уақытты анықтай білуді үйрету, содан кейін, оқушылар 
уақытты белгілейтін журнал ашып, жоспарланған уақыт пен нақты уақыт аралығын анықтау 
үшін оған нақты уақыт пен болжанған уақытты жазып отырады.

Оқушылар үшін жұмыс жасайтын ортаны ұдайы өзгертіп отыру қажет. Олар достары, 
телефон шырылы, радио, теледидар, суытқыш және т.б. оқушылардың көңілін алаңдатуы 
мүмкін заттар қойылған жерлерде де оқи білгені жөн. Кей оқушы жеңіл музыка мен шуға 
қарамастан оқи берсе, көңіл аударатын нәрселер, мысалы, музыка қатты болған жағдайда еш 
адам оқуға дұрыс көңіл бөле алмайды. Бұл оқушылардың оқуға қатысты қалаулары мен қазіргі 
оқу жағдайлары тізімін жасап, соның көмегімен ортаны ауыстыру қажет пе, жоқ па дегенді 
анықтай білуіне көмектеседі.

Жазу

Оқытудың басқа да формалары сияқты, жазу дағдысын дамытуға да мотивация мен 
өзіндік басқару әсер етеді. Брунинг пен Хорн (2000) бұл дамуға «тапсырма мақсатына қатысты 
жетістікті тұрақты бақылап отыруды қажет ететін мәселені шешудің жоғары ағымдық тәсілі» 
деген сипаттама береді (25 б.). Жазудың танымдық үлгілеріне: мотивация мен өзіндік басқару 
процестері жатады. Оқушылар жазу кезінде танымдық және метатанымдық стратегияларды 
қолдана отырып ақпаратты белсенді өңдейтіндер. Бастауыш сынып оқушыларының жазуына 
қатысты жүргізілген метаталдаулар стратегияны үйрету, мақсат қою мен өзіндік бағалаудың 
әсерінің жоғары екенін көрсетіп.

Классен 2002 жылы жазуға қатысты өзіндік тиімділік бойынша жазылған біраз әдебиет-
терді қарастырып көреді. Зерттеулердің көбі жазудың жоғары деңгейде болуы үшін өзіндік 
сенімділіктің аса маңызды екенін анықтаған. Кейбір зерттеулер кезінде ұлдар мен қыздардың 
әрекеттерінде еш айырмашылық байқалмағанымен, қыздарға қарағанда ұлдардың өзіндік 

тиімділігінің жоғары болатыны анықталған. Демек, жазуды жақсарту үшін сабақ кезінде өзін-
дік тиімділікті арттыратын орта қалыптастыра білу қажет.

Жаза білу үшін көп талаптану, өзіндік бақылау, зейінді, ерікті бақылай білу қажет. Грахам мен 
Харрис (2000) «өзіндік басқару жазуға екі түрлі жолмен әсер етеді» деп жазды. Бірінші, өзіндік 
басқару процесі (мысалы, жоспарлау, бақылау және бағалау) жазу тапсырмасына қажетті 
маңызды құрамдас бөлшектер болып табылады. Екінші, бұл процестер жазуды жақсартуға 
қажетті стратегиялық құрамдастар болумен қатар, олардың әсері ұзақ уақыт сақталады. 
Олай болса, дұрыс жоспарлай білу оны болашақта қолдану ықтималдығын арттырумен қатар, 
жазуға деген өзіндік тиімділікті қалыптастырады. Бұл өз кезегінде мотивация мен болашақта 
жазу дағдысын дамытуға оң әсер етеді. Жазуға сүйене отырып, оқушыларға өзіндік басқару 
дағдыларын үйрету жоғары жетістік пен мотивацияға бастайды. Оқушылар қолданатын 
стратегияларының саны мен сапасын (әсіресе ұйымдастыру мен жасақтау) олардың жазуы 
арқылы анықтауға болады және бұл олардың математикалық жетістігіне оң әсер етеді.

Өзіндік басқару стратегиясын дамыту үлгісі жазуда кеңінен қолданылып келді. Бұл 
үлгі мұғалімдердің жазу стратегияларын, топтық жұмыстарды, өз бетімен жұмыс жасауды 
қамтиды. Жазу үшін тілді білу қажеттігін және ол адамның ойлары мен танымдық процестерін 
қамтитынын ескерсек, жазуды оқыту мүмкіндігі мен академиялық жетістікті арттыру жолы деп 
қарастыруға болады. «Оқу үшін жазу» деп аталатын бұл идея оқушылардан түрлі пәндерден 
шығарма жаза білу дағдыларын талап етеді. Бангерт-Драунс тағы басқалар оқу үшін жазуға 
арналған әдебиеттерді шолып шығып, оның жалпы академиялық жетістікке аз да болса әсер 
ететінін анықтаған. Бұл зерттеушілер сондай-ақ, шығарма жазу кезінде оқушылардан білімдері 
мен оқыту процесі жайлы ойларын да сипаттауды талап ету жетістікті арттырудың тиімді жолы 
екенін байқаған. Білім алу үшін жазу контенттік салаларда оқытуды өз бетімен басқарудың 
тиімді жолы бола алатынын көрсетіп отыр.

Шығарма жазу

Мұғалімдер өзіндік басқару процестерін шығарма жазу сабақтары мен әрекеттерінде 
қолдана алады. Мұғалім үшінші сынып оқушыларына өздерінің жазғы демалысын суреттейтін 
бір параграф әңгіме жазуға тапсырма береді. Осылайша, ол оқушылардың жазғы демалыстары 
туралы бір-бірімен бөлісуіне мүмкіндік береді. Барлық оқушы қамтылатын бұл әрекеттен кейін, 
ол балалармен бірлесе отырып, мұғалімнің жазғы демалысы жайлы параграфты жоспарлайды, 
жазады және редакциялайды. Бұл тапсырма жақсы жазылған параграф элементтері мен жазу 
процесінің өзіндік басқаруға қатысты компоненттерін де көрсетіп берді. Соңында оқушыларды 
жұпқа бөліп, жазда немен айналысқандарын бір-біріне ауызша айтып беруге тапсырма 
беруге болады. Бұл оқушыларда шығарма жазуға қажетті идея қалыптастыруға көмектеседі. 
Бұдан кейін, балалар жазғы демалыстары жайлы шығарма жазуға кірісді. Кейбір оқушылар 
параграфтың сөйлемін жазу үшін тізімдерін қолданып, жазғандарын серіктеріне көрсете 
алады. Серіктері жазылған ойдың нақтылығы, грамматикасы бойынша пікір білдіреді. Содан 
кейін оқушылар жазғандарын қайта қарап шығады.

Технология

Технология оқытуды өз бетімен басқаруға да әсер етеді. Технологияны оқыту ортасында 
қолдану – жоспарлау, білімді іске қосу, метатанымдық мониторинг сияқты бірқатар өзіндік 
басқаруға қатысты процестерді қамтиды. Онлайн және аралас курстарда технологияны көптеп 
қолданатын мұғалімдер оқушыларының өзіндік басқару дағдыларын дамытуға жәрдемдесе 
алады.

Онлайн және аралас курстардың мұғалімдеріне арналған көптеген технологиялық құрыл-
ғылар бар. Оған оқытуды басқару жүйелері (мысалы, тақта), талқылау тақталары, чаттар, 
блогтар, веб-конференция, викилер, әлеуметтік желі платформалары, компьютерлік бұлт 

технологиялары, виртуалды әлем, мобильді технологияларды жатқызуға болады. Көптеген 
құрылғыға қатысты қолдана беруге болатын өзіндік басқару процесі ретінде мақсат қоюды 
айтуға болады. Оқушыларға тапсырмаларды жүктеу мен талқылау тақталарын қолдана 
білуге көмектесу, сондай-ақ, бірлесіп жұмыс жасау мен оқытуды басқару жүйесіне қатысты 
комуникациялық жүйелер мақсат қоюды жеңілдете түседі (Kitsantas et al., 2013). Уақытты 
дұрыс басқара білу мақсатты іске асыру үшін қажет болумен қатар, оны күнтізбенің көмегімен 
іске асыруға болады. Күнтізбеге алдағы болатын іс-шараларды автоматты түрде еске салып 
отыруды және оқушылар тапсырманың қанша бөлігін белгіленген уақытқа дейін орындап 
бітірулері қажеттігі жайлы үнемі кеңес беріп отыруды жатқызуға болады.

Оқушыларға онлайн ресурстарды қалай тиімді пайдалануға болатынын үйретіп, олардың 
жаттығуына мүмкіндік беру оқушылардың онлайн білім алуға деген өзіндік тиімділігін 
арттырады. Ал бұл өз кезегінде оқушылардың онлайн және аралас курстарда технологияны 
тиімді қолдана білуіне мүмкіндік береді (Kitsantas et al., 2013). Оқу барысында оқуға деген 
өзіндік тиімділікті қалыптастыра білу мотивация мен жетістікті арттырады (Schunk & Pajares, 
2009).

Электрондық оқыту деп электрондық тәсілдер арқылы оқытуды айтамыз. Аталмыш тер-
минді бейнеконференция, электронды пошта сынды электрондық коммуникацияның кез 
келген түріне қатысты қолдана аламыз. Алайда бұл арада аталмыш термин интернет арқылы 
білім берудің тар мағынасы ретінде қолданылып отыр.

Интернет дегеніміз – еш адамға тиесілі емес ортақ ресурстар жүйесі. Интернет электронды 
пошта, конференциялар, чаттар, файлдар, интернет кеңістігі деп аталатын мультикомпьютерлік 
интерактивті мультимедия ресурсы арқылы басқа адамдармен байланыстырады. Ол сондай-
ақ, жеке қолданыс үшін ақпарат жинап, көшіре алады. Интернет ақпарат үшін таптырмас 
көз, алайда бұл арадағы негізгі мәселе оқытумен байланысты. Жалпы алғанда интернеттің 
артықшылықтары көп. Интернетке негіздей отырып білім беру оқушылардың басқа ресурстарға 
тез арада қол жеткізе алуына мүмкіндік береді. Алайда ресурстың көп болуы оқытудың жоғары 
деңгейде іске асатынын білдірмейді.

Оқушылар айталық, интернеттегі материалдың растығы жайлы зерттеу жүргізуге немесе 
сыни ойлауға қажетті жаңа дағдыларды игере алған кезде ғана оқыту жүзеге аспақ. Интернетке 
негіздей отырып оқыту оқушылардың метатанымдық әрекеттерін арттырып, жоғары 
жетістіктерге бастайды. Оқушылардың интернеттен ақпарат іздеуіне көмектесу оқушылардың 
өзіндік тиімділігін, нәтижесін, қол жеткізген жетістігіне қанағаттануын арттырады. Бұдан 
айырмашылығы, өз бетімен ақпарат іздеу кей жағдайда сәтсіздікпен аяқталады. Оқушылардың 
білім алуына назар аударып, олардың білім алуға деген мотивациясын арттыратын виртуалды 
педагогикалық агенттер де аса маңызды. Оқушылар интернеттен ақпарат алып, оны сабақ 
кезінде басқа әрекеттермен байланыстыра алатындықтан, интернет ресурстары да оқытуға 
әсер ете алады.

Технология және оқыту

Технологиялық тәсілдерді оқушылардың білім алуын арттыру үшін тиімді пайдалануға 
болады. Мәселен, Университет профессоры бейнежазбалар мен интернетті оқушылардың 
сабақта өткен педагогикалық психология қағидалары жайлы оқып, ойын білдіруі үшін 
қолданады. Оқушылар бастауыш сынып сабағы жайлы бейнежазбаны көрген кезде бейне-
жазбаны тоқтатып, өздері сабақ кезінде талқылаған психологиялық қағидаларды білім 
беру тәжірибесімен байланыстыра отырып, жауаптарын жазып алады. Сосын олар басқа 
студенттермен өзі бақылаған сабақ жайлы ойымен бөліседі. Профессордың вебсайтта 
виртуалды кабинеті де бар. Ол студенттерге сұрақ қояды. Одан кейін студенттер вебсайтқа 
кіріп, ондағы ақпаратты оқып, ойын білдіреді, жауап береді. Ал бұны ондағы мұғалім де, оқушы 
да көре алады. Демек, ондағы барлық студент те, мұғалім де бір-бірімен қарым-қатынасқа 
түсе алады. Тағы бір мысал, мұғалім бастауыш сынып оқушыларына шығармашылық жазуды 
үйрету үшін технологияны қолданады. Ол компьютерге «Сыныптың қызықты оқиғалары» деп 
аталатын әңгіменің тақрыбын жазып қояды. Оқушылар шамаларынша және қалаған кезде 

әңгімені ары қарай дамытады. Айдың соңында олар әңгімені басып шығарып, сабақ кезінде 
дауыстап оқиды. Олай болса, компьютерге негізделген орта бірлесе отырып әңгіме жазуда да 
таптырмас тәсіл. 

Онлайн әлеуметтік медиа

Онлайн әлеуметтік медиа дегеніміз ақпаратты біріктіруге, талдауға және таратуға қажетті 
интернет тәсілдер. Білім саласына қатысы бар онлайн әлеуметтік медианың төрт түріне 
коммуникацияны, ынтымақтасуды, мультимедианы және виртуалды әлемді жатқызуға болады.

Коммуникациялық тәсілдердің негізгі мақсаты оларды қолданушылар арасындағы 
коммуникацияны жеңілдету. Білім беруге қатысты мысал ретінде мұғалімдердің сабаққа 
қатысты ақпараттарын, оқушылардың топтық жұмыстарды орындауын және олайн пікірлер 
қалдырып, сондай пікірлерді оқуын айтуға болады. Ынтымақтасу категориясына викиді, 
блогтарды және әлеуметтік белгілерді жатқызамыз. Вики – топтық жұмысқа арналған 
платформа. Бұл кезде оқушылар бірлесе отырып, жобалық жұмысты атқарады, оны түзетеді. 
Блогтарға мәселеге қатысты мұғалім мен студент арасындағы диалогты жатқызуға болады. 
Әлеуметтік белгілеу кезінде оқушылар таңдап алған веб беттерін белгілеу арқылы бір-біріне 
ұқсас беттер немесе нақты бір салаға қатысты ресурс көзін жасай алады.

Мультимедиалық тәсілдерді (мыс., YouTube, Skype) оқушыларға сабақтан бұрын немесе 
кейін оқуы қажет материалдарды, нұсқаулықтар мен білім беруге қажетті бейнежазбаларды 
және интерактивті топтық жобаларды жіберу үшін қолдануға болады. Виртуалды әлем медиасы 
синхронды оқуға арналған платформамен қамтамасыз етеді. Мұғалімдер мен оқушылар 
физикалық тұрғыдан қатыспай-ақ, бір-бірімен қарым-қатынасқа түсе алады, ал мұғалімдер 
виртуалды кездесу уақыты кезінде оқушылармен жүздесе алады. Осы сияқты басқа да 
онлайн әлеуметтік медиа түрлері адамдардың бір-бірімен қатынас жасау жолдарын жаңартып 
берді. Бұл арадағы біздің басты мақсатымыз, олардың оқытуға қалай әсер ететінін анықтау. 
Онлайн әлеуметтік медиа тәсілдерінің оқытумен тығыз байланысты бірнеше сипаты бар. Олар 
ақпараттың таралуына әсер етеді.

Онлайн әлеуметтік медиаға қатысты жүргізілген зерттеулер енді ғана дамып келе жатыр, 
олай болса, олардың оқытуға тигізер әсерін бағалау әлі де ертерек. Киршнер мен Карински 
(2010) Фейсбук аккаунты жоқ оқушыларға қарағанда, аккаунты бар оқушылардың үлгерімі 
төмен екендігін және олардың оқуға аз ғана уақыт бөлетінін анықтады. Дегенмен қосымша 
зерттеулер қажет, өйткені, фейсбукты оқушылар білім алу үшін емес, әлеуметтік тілдесу тәсілі 
ретінде қолданады. Әлеуметтік медиа білім беру бағдарламаларында нақты орнықаннан кейін 
ғана зерттеушілер олардың балалардың оқуына тигізер әсерін бағалай алады.

Қазіргі кезде оқушылар онлайн әлеуметтік медианы өте жиі қолданады. Оларға бұл 
тәсілдерді қолдану ұнайды және олар жаңа технологиялық тәсілдерді еш қиындықсыз игеріп 
алады. Олай болса, мұғалімдер оқушылардың бұл қабілеттерін тиімді пайдалана білулері керек. 
Технологияның басқа түрлері сияқты онлайн әлеуметтік медиа да оқытудың басты нысаны 
емес. Білім беру мақсатын іске асыруға көмектесуші құрал екендігін естен шығармағанымыз 
жөн. Онлайн әлеуметтік медиа тәсілдері оқыту үшін жақсы мүмкіндік туғыза алады деп санаған 
жағдайда мұғалімдер бұл тәсілді байқап көре алады. Басқа мүмкіндік болмаған жағдайда, басқа 
да білім беру тәсілдерін қолдану оқушылардың мотивациясын арттыруға көмектесе алады.

Қашықтықтан оқыту белгілі бір жерде орналасқан білім беру жүйесін алыс аудандардағы 
оқушыларға таныстыру кезінде іске асады. Интерактивті тәсілдер екі жақты пікір алмасу 
мен талқылаулардың оқыту тәжірибесіне қатысуына мүмкіндік туғызады. Қашықтықтан 
оқыту уақытты, талпынысты және ақшаны үнемдейді. Себебі, мұғалімдер мен оқушылардың 
сабаққа қатысу үшін ұзақ жол жүруінің қажеті жоқ. Осыған байланысты, университеттер түрлі 
географиялық аумақтардан студенттер тарта алады. Сабаққа қатысу үшін оқушылардың 
алыс жерден ат арытып келуінің де қажеті болмайды. Мектептер тәжірибеден қол үзбей-ақ, 
білім беру бағдарламаларын іске асыра алады. Қашықтықтан оқыту кезінде мұғаліммен 
бетпе-бет отырып сабақ үйрен алмайды. Дегенмен екі жақты интерактивті бейнежазбалар 
қолданылған жағдайда байланысты нақты өмірде іске асыруға, синхронды оқыту пайдалануға 

болады. Қашықтықтан білім беру бағдарламаларын зерттеу кезінде, Бернанрд және т.б. (2004) 
олардың оқушының білім алуы мен еске түсіруіне әсерін анықтап, оларды дәстүрлі білім беру 
тәсілдерімен салыстырды. Синхронды білім берудің артықшылығы айқындалғанымен, уақыт 
сай келмеген жағдайда қашықтықтан оқытудың тиімділігі артығырақ болды.

Тағы бір желілік тәсіл ретінде электрондық хабарламалар тақтасын айтуға болады 
(конференция). Компьютерлік желілерді қолдану мүмкіндігі бар адамдар хабарламалар тарата 
алады, алайда, оқыту үшін адамның қандай да бір талқылау тобына (чат) қатысы болуы аса 
маңызды. Желіге қатысушылар сұрақ қойып, мәселені алға тарта алады және басқалардың 
пікірлеріне жауап береді. Мұндай пікір алмасулар жазу дағдысын игеруді жеңілдете ме дегенді 
тексеріп көру үшін бірқатар зерттеулер жүргізілді. Телекоммуникацияның мұндай уақыты 
сай келмейтін тәсілі бетпе-бет жүздесіп оқытумен салыстырғанда оқытуды арттыра ала 
ма деген сұраққа жауап беру аса қиын. Себебі зерттеулердің көбі бір-біріне сәйкес келмейді 
және олардың ешқайсысы да нақты бір тоқтамға келе алмаған. Алайда Бернард және т.б. 
зерттеулері асинхрондық оқытуға қарағанда қашықтықтан оқыту тиімдірек деген пікір 
айтады. Телекоммуникацияның тиімділігі, адамдардың қалаған уақыта бір-біріне жауап бере 
алатындығымен байланысты. Рецептивті оқыту ортасы оқытуды жанама болса да алға 
жылжыта алады.

Компьютерге негізделген коммуникацияның бір түрі ретінде қашықтықтан оқыту мен 
компьютерлік конференция әлеуметтік байланыс арқылы білім алу мүмкіндігін арттырады. 
Білім алушының жеке бас қасиеттері мен білім беру контенті оқушының білім алуы мен 
мотивациясына әсер ете ме дегенді анықтау үшін тағы де зерттеулер жүргізу қажет. Онлайн 
оқытуды көп жағдайда дәстүрлі білім беру тәсілдерімен біріктіру арқылы білім берудің аралас 
үлгісі жасалды. Онлайн оқытуды мультимедиалық жобалармен біріктіріп қолдану да аса 
пайдалы. Көптеген мұғалімдерді дайындау бағдарламаларында мектеп жасына дейін білім 
беретін мұғалімдер интернетті қолдана отырып, ресурстарға қол жеткізеді, сосын сабақ 
жоспарының бір бөлігі ретінде оларды мультимедиалық жобалармен байланыстырады.

Онлайн курстарды зерттеу кезінде Таллент-Руннелс және т.б. (2006) оқушылар өз 
шамаларына қарай алға жылжығанды ұнататынын, компьютерлік білімі көп оқушыларда 
қанағаттану сезімі басым болатынын, ал асинхронды коммуникация терең талдау жасауға 
мүмкіндік беретінін анықтады. Оқушы-оқушы, оқушы-мұғалім, оқушы – мазмұн байланысын 
біріктіретін қашықтықтан білім беру тәсілі оқушының жетістігін арттыруға көмектеседі. 
Өзара байланыстың басқа да вики, блог сияқты түрлері де пайдалы. Мультимедиалық 
таныстыруларды қашықтықтан оқытумен біріктіру оны дербестендіруге көмектеседі және оны 
бетпе-бет оқытуға жақындатады ал бұл да оқушылардың мотивациясын арттырады.


